
НЭГ. АСУУДАЛД ДҮН ШИНЖИЛГЭЭ ХИЙХ
"Газрын тосны тухай хуульд өөрчлөлт оруулах тухай” хуулийн төслийг Засгийн газрын 2016 оны 59 дүгээр тогтоолын нэгдүгээр хавсралтаар баталсан “Хууль тогтоомжийн хэрэгцээ, шаардлагыг урьдчилан тандан судлах аргачлал"-ын дагуу тандан судлах ажиллагааг аргачлалын 2.1 дэх хэсэгт заасан үе шатны дагуу хийж гүйцэтгэлээ.
1.1. Тухайн асуудлын мөн чанар, түүний цар хүрээ
Монгол Улсын Их Хурлын 2024 оны 21 дүгээр тогтоолын 1 дүгээр хавсралтаар баталсан “Монгол Улсын Засгийн газрын 2024-2028 оны үйл ажиллагааны хөтөлбөр”-т тусгасан бодлогын үндсэн 4 чиглэлийн хүрээнд хэрэгжүүлэх 14 мега төслийн 12-т “Газрын тос боловсруулах цогцолборыг ашиглалтад оруулна. Тус төслийг хэрэгжүүлснээр жилд 1.5 сая тонн түүхий тосноос 1.3 сая тонн бүтээгдэхүүн гарган авч, дотоодын газрын тосны хэрэглээний 55 орчим хувийг бүрэн хангах, импортын хараат байдлыг бууруулах, шатахууны үнийг бие даан, уян хатан зохицуулах боломж бүрдэнэ.” гэж, 3.3.1.6-д “Дорноговь аймагт дотоодын түүхий эдэд түшиглэсэн газрын тос боловсруулах үйлдвэрийг ашиглалтад оруулж, олон улсын стандартын шаардлага хангасан авто бензин, түлшний тодорхой хувийг дотоодоосоо хангах нөхцөлийг бүрдүүлнэ.” гэж тус тус заасан.
Монгол Улсын Засгийн газраас газрын тосны бүтээгдэхүүний импортын хараат байдлыг бууруулах зорилтын хүрээнд газрын тос боловсруулах үйлдвэрийг 2028 онд ашиглалтад оруулахаар ажиллаж байна. Энэхүү зорилтыг хангах үүднээс бүтээгдэхүүн хуваах гэрээ (БХГ)-ний дагуу газрын тосны хайгуул, олборлолтын үйл ажиллагаа явуулж буй аж ахуйн нэгжүүдийн үйл ажиллагааны тогтвортой байдлыг хангах, хөрөнгө оруулалтыг нэмэгдүүлэх, олборлолтын хэмжээг өсгөх шаардлага үүсээд байна.
Сүүлийн жилүүдэд БХГ-ний дагуу газрын тосны олборлолтын үйл ажиллагаа явуулж буй Петрочайна Дачин Тамсаг ХХК болон Доншен газрын тос (Монгол) ХХК-ийн хөрөнгө оруулалт, олборлолт буурч байгаа бөгөөд гол шалтгаан нь татвар, нийгмийн даатгал, аудит болон бусад хууль, эрх зүйн тогтворгүй байдал, орон нутгийн эсэргүүцэл зэрэг нөлөөлж байна.
Газрын тосны тухай 1991 оны 01 дүгээр сарын 18-ны өдөр батлагдсан хуулийн дагуу 1993, 1995, 1997 онуудад байгуулагдсан бүтээгдэхүүн хуваах гэрээнүүд нь татварын багц хууль болон бусад хууль тогтоомжуудын өөрчлөлттэй зөрчилдөж эхэлснээр татварын асуудалтай тулгарч байна. 
Тухайлбал, Газрын тосны тухай хуулийн шинэчилсэн найруулга (2014 он), Петрочайна Дачин Тамсаг ХХК болон Доншен газрын тос (Монгол) ХХК-ийн БХГ-нд татвар, төлбөртэй холбоотой дараах заалтуудыг тусгасан байдаг. Үүнд: 
Тосон-Уул XIX, Тамсаг XXI талбайн гэрээнд (1993, 1995 он):
БХГ-ний 10 дугаар зүйлийн 10.4-т “гэрээлэгч татвар төлөхийг Засгийн газрын аль нэг байгууллага шаардвал гэрээлэгч Засгийн газрын төлөөлөгчтэй нэн даруй зөвлөлдөж, энэхүү шаардлагыг хэрхэх талаар Засгийн газрын төлөөлөгчийн зааврыг дагахаар, улмаар заавал төлөх ёстой гэж үзвэл гэрээлэгчээс түүнийг төлсөн баримтыг авчирмагц Монгол Улсын Засгийн газар нөхөн төлбөр хийнэ”, 10.4.е,ж-д “гэрээлэгчийн гадаадын оролцон гүйц‎‎этг‎‎‎эгч нь тэдгээрийн газрын тостой холбогдсон үйл ажиллагаанд ногдуулах, орлон төлөх орлогын татвар, орлогын татвар буюу бусад татвараас чөлөөлөгдөнө.”, 10.4.ж,з-д “гэрээлэгчийн болон оролцон гүйц‎этгэгчийн гадаадын ажиллагсад нь Монголын Засгийн газраас ногдуулах, орлогын татвар, аливаа нийгмийн даатгал болон аливаа улс төрийн байгууллагын татвар хураамжаас чөлөөлөгдөнө.”, мөн гэрээний 16 дугаар зүйлд гэрээлэгч болон түүний ажиллагсдын газрын тостой холбогдсон үйл ажиллагаа явуулахад гэрээлэгчид шаардлагатай бүх зүйлд гэрээлэгчээс гаалийн татвар төлөхөөс чөлөөлөхөөр тус тус заасан байдаг. 
Түүнчлэн, 1993 онд байгуулагдсан Тосон-Уул XIX талбайн БХГ-ний 8 дугаар зүйлийн 8.1-д Төлбөр (роялти) буюу “Бүт‎ээгд‎эхүүний аливаа төлбөр нь ашигт тосны монголын ногдол хэсэгт багтах бөгөөд түүнийг МГТ компани Монголын Засгийн газарт төлнө.” гэж тусгасан. 
БХГ-97 талбайн гэрээ (1997 он):
БХГ-ний 10 дугаар зүйлийн 10.3.в-д “...гэрээлэгч (мөн түүний салбар байгууллага буюу хувь нийлүүлэгч, түнш болон бусад хамтран эзэмшигч) нь энэхүү гэрээний дагуу явагдаж буй газрын тостой холбогдсон үйл ажиллагаатай холбогдолтой бусад бүх татвараас энэхүү гэрээний дагуу чөлөөлөгдөнө.”, 10.3.г-д “гэрээлэгчийн Монголын харьяат бус оролцон гүйцэтгэгч нь энэхүү гэрээний дагуу тэдгээрийн газрын тостой холбогдсон үйл ажиллагаанд ногдуулах орлогын татвар буюу бусад бүх татвараас чөлөөлөгдөнө.”, 10.3.д-д “гэрээлэгч болон түүний оролцон гүйцэтгэгчийн Монголын харьяат бус ажиллагсад нь Засгийн газраас ногдуулах орлогын болон бусад бүх татвар, түүний дотор нийгмийн хамгаалал буюу нийгмийн даатгалын хураамжаас чөлөөлөгдөнө.” мөн гэрээний 16 дугаар зүйлд гэрээлэгч болон түүний ажиллагсдын газрын тостой холбогдсон үйл ажиллагаанд хэрэгцээтэй гэж гэрээлэгчийн үзсэн бүх материал, тоног төхөөрөмж, бусад эд зүйлийг гэрээлэгч гаднаас оруулж ирэхийг зөвшөөрөгдсөн бөгөөд гэрээлэгч эдгээр зүйлд гаалийн бүх төрлийн татвар төлөхөөс чөлөөлөгдөнө гэж тус тус заасан.  
Газрын тосны тухай хуулийн шинэчилсэн найруулга (2014 он):
Газрын тосны тухай хуулийн шинэчилсэн найруулга 2014 онд батлагдахдаа түүнийг дагаж мөрдөх журмын тухай хууль боловсруулж батлаагүйгээс тус хуулиас өмнө байгуулсан бүтээгдэхүүн хуваах гэрээний тухайд татвар, шимтгэл, төлбөрийн асуудлууд шилжилтийн үеийн зохицуулалтгүй үлдсэн. Тус хуулийн 45 дугаар зүйлийн 45.1-д “Энэ хуулийг дагаж мөрдөхөөс өмнө буюу 1991 оны 01 дүгээр сарын 18-ны өдөр батлагдсан Газрын тосны тухай хуулийн дагуу байгуулсан гэрээнд энэ хуулийн 17.3.1, 17.3.6-17.3.11, 30.2, 30.4, 32.2, 32,3, 33.1, 33.2-т заасан төлбөр, зардал, өртөг нөхөлт, бүтээгдэхүүн хуваалтыг тухайн гэрээнд заасан хувь, хэмжээгээр зохицуулах ба энэ хуулийн 17.3.2-т заасан нөөц ашигласны төлбөр төлөхгүй байгаа гэрээний тухайд төрийн захиргааны байгууллага гэрээлэгчтэй харилцан тохиролцож уг төлбөрийн хэмжээг тогтооно.” гэж зохицуулахаар тусгасан байдаг.
Улмаар “Петрочайна Дачин Тамсаг” компанийн 2013-2024 оныг хамарсан татварын хяналт шалгалтаар нийт 703.3 тэрбум төгрөгийн акт тавигдсан бол 2013-2020 оныг хамарсан нийгмийн даатгалд нийт 7.3 тэрбум төгрөгийн акт тавигдсан байна. Мөн холбогдох татварын хуулийн өөрчлөлтийн хүрээнд 2013 оноос 2014 оны Газрын тосны тухай хуулийг дагалдан өөрчлөлт орох хүртэлх хугацаанд хилээр оруулсан тусгай зориулалтын техник, тоног төхөөрөмж, бараа материалд гаалийн тариф, НӨАТ болох 22.2 тэрбум төгрөг (16.6 сая ам.доллар)-ийг төлсөн. Мөн Тосон-Уул XIX талбайн БХГ-ний 8 дугаар зүйлийн 8.1-д роялти буюу газрын тосны нөөц ашигласны төлбөр нь Засгийн газарт ногдох ашигт газрын тосны хэсэгт багтахаар заасан бөгөөд 2014 онд шинэчлэн батлагдсан Газрын тосны тухай хуульд өмнө байгуулагдсан БХГ-үүдийн төлбөр, өртөг нөхөлт, бүтээгдэхүүн хуваалтын хувь хэмжээг гэрээнд заасан хувь хэмжээгээр зохицуулахаар тус тус заасан. Гэвч Үндэсний аудитын газраас Тосон-Уул XIX талбайн 2014-2018 оныг хамарсан газрын тосны нөөц ашигласны төлбөр 66.7 тэрбум төгрөгийг нөхөн төлөх акт тавьсан. 
“Доншен газрын тос (Монгол)” компанийн хувьд мөн адил шалтгаанаар 2012-2023 оныг хамарсан татварын хяналт шалгалтаар нийт 23.8 тэрбум төгрөгийн акт тавигдсан. Мөн түүхий тос хуваалтын экспортын цэгтэй холбоотой зардлын ангиллын маргаанаас үүдэлтэйгээр Үндэсний аудитын газраас 2014-2022 оныг хамрах хугацаанд хооронд 12.4 тэрбум төгрөгийн албан шаардлага, акт тавьсан бөгөөд цаашид жил бүр энэ төлбөр нэмэгдэн гарахаар байна. 
Мөн Дорнод аймгийн Аудитын газраас Ашигт малтмалын тухай хуулийг үндэслэн “Петрочайна Дачин Тамсаг” компанийг гадаад ажилтны квот хэтрүүлсэн шалтгаанаар 5.3 тэрбум төгрөг нөхөн төлүүлэх акт тавьсан бол Сүхбаатар аймгийн Засаг даргын Тамгын газраас Бичигт боомт руу түүхий тос тээвэрлэж байгаль орчинд хохирол учруулсан гэж үзэж 21.5 тэрбум төгрөгийг нөхөн төлүүлэхээр шүүхэд нэхэмжлэл гаргаад байна. Түүнчлэн байгаль орчныг хамгаалах, орон нутгийн хөгжилд сайн дурын үндсэн дээр дэмжлэг үзүүлэх гэрээг тухайн тусгай зөвшөөрлийн талбай орших сумын Засаг даргатай байгуулахаар Газрын тосны тухай хуулийн 11 дүгээр зүйлийн 11.2.17-д заасныг үндэслэн Дорнод аймгийн Халх гол, Матад сумдаас нийт 5.4 тэрбум төгрөгийн нөхөн төлбөрийг тус тус нэхэмжилсэн байна.
Дээрх татвар, төлбөртэй холбоотой асуудлууд нь БХГ-ний хэрэгжилтийг цаашид хангуулах, хөрөнгө оруулалтыг нэмэгдүүлэх, олборлолтыг хэвийн явуулахад хүндрэлтэй нөхцөл байдлыг үүсгээд байна. БХГ-ний дагуу аж ахуйн нэгжүүд нь газрын тостой холбогдсон бүхий л үйл ажиллагаанд шаардлагатай хөрөнгө оруулалт, зардлыг 100 хувь өөрийн хөрөнгө оруулалтаар шийдвэрлэж байгаа бөгөөд газрын тосны хайгуул, ашиглалтын үйл ажиллагаанд “Петрочайна Дачин Тамсаг ХХК” нь БХГ-т Тосон-Уул XIX, Тамсаг XXI талбайд нийт 4.3 тэрбум ам.долларын хөрөнгө оруулалт (өртөг нөхөгдөх зардал) оруулснаас 1.8 тэрбум ам.долларыг өртөгт газрын тосоор нөхөн авч, 2.4 тэрбум ам.долларыг нөхөж авах дутуу, “Доншен газрын тос (Монгол)” ХХК-ийн хувьд 1997 оны бүтээгдэхүүн хуваах гэрээт талбайд нийт 305.4 сая ам.долларын хөрөнгө оруулалт (өртөг нөхөгдөх зардал) оруулснаас 172.2 сая ам.долларыг өртөгт газрын тосоор нөхөн авч, 133.2 сая ам.долларыг нөхөж авах дутуу байна.
   Иймд Монгол Улсын Засгийн газраас газрын тосны бүтээгдэхүүний импортын хараат байдлыг бууруулах, дотоодын боловсруулах үйлдвэрлэлийг хөгжүүлэх зорилтын хүрээнд салбарын оролцогчдын эрх ашгийг хангах, хөрөнгө оруулалтын нөхцөл байдал, уялдаа холбоог нарийвчлан зохицуулах, нийгмийн хөгжлийн хэрэгцээ шаардлага болон бусад хуультай нийцүүлэх шаардлага зайлшгүй тулгараад байна.
1.2. Тухайн асуудлаар эрх, хууль ёсны ашиг сонирхол нь хөндөгдөж буй этгээдүүд
“БХГ” нь газрын тосны хайгуул, ашиглалтын үйл ажиллагааг хэрэгжүүлэх эрх зүйн зохицуулалтын нэг хэлбэр бөгөөд уг гэрээний хүрээнд гэрээлэгч нь хайгуул, ашиглалтын үйл ажиллагаанд шаардагдах хөрөнгө оруулалт, зардал болон эрсдэлийг өөрийн 100 хувийн хөрөнгөөр бүрэн хариуцан хэрэгжүүлдэг. Олборлолт эхэлсний дараа гэрээлэгч нь гэрээнд заасан нөхцөлийн дагуу хуримтлагдсан зардлаа олборлосон газрын тосны тодорхой хувь хэмжээгээр нөхөн авч, үлдсэн бүтээгдэхүүнийг БХГ-нд заасан хувь хэмжээгээр Монгол Улс болон Гэрээлэгч тал хооронд хуваарилдаг. Газрын тос хайх, олборлох үйл ажиллагаа нь өртөг, зардал өндөртэй, хөрөнгө оруулалт ихээр шаарддаг, эрсдэл өндөртэй салбар юм.  
Иймд, БХГ-ний дагуу үйл ажиллагаа явуулж буй гэрээлэгч компаниудын татвар, төлбөр, шимтгэлийн акттай холбоотой үүссэн эрх зүйн маргаантай нөхцөл байдлын хүрээнд дараах этгээдүүдийн эрх, хууль ёсны ашиг сонирхол шууд болон шууд бусаар хөндөгдөж байна.  
1. Бүтээгдэхүүн хуваах гэрээний гэрээлэгч аж ахуйн нэгжүүд 
Газрын тосны хайгуул, олборлолтын үйл ажиллагаа эрхэлж буй “Петрочайна Дачин Тамсаг” ХХК, “Доншен газрын тос (Монгол)” ХХК-ийн хувьд: 
· хөрөнгө оруулалтаа нөхөн төлөх эрх,
· гэрээгээр тогтоосон бүтээгдэхүүн хуваалтын хувь хэмжээний дагуу орлого авах эрх, 
· татвар, төлбөрийн давхар ногдуулалтаас хамаарсан гэрээний баталгаат эрх,
· үйл ажиллагаагаа тасралтгүй явуулах эдийн засгийн эрх чөлөө, хууль ёсны ашиг сонирхол шууд хөндөгдөж байна.

2. Монгол Улсын Засгийн газар 
Монгол Улсын Засгийн газар нь БХГ-ний нэг тал болохын хувьд:
· улсын төсвийн орлого бүрдүүлэх,
· газрын тосны нөөцийг үр ашигтай ашиглуулах,
· дотоодын газрын тос боловсруулах үйлдвэрийн түүхий эдийн хангамжийг тогтвортой байлгах зэрэг хууль ёсны ашиг сонирхолтой боловч татвар, төлбөрийн маргаан, гэрээний хэрэгжилтийн зөрчилтэй байдал нь бодлогын зорилтын биелэлтэд нөлөөлөх нөхцөл үүсгэж байна.										
3. Татварын болон санхүүгийн хяналтын байгууллагууд
Татвар, нийгмийн даатгал, гаалийн байгууллага болон холбогдох хяналт шалгалтын байгууллагуудын хувьд:
· хууль тогтоомжийг хэрэгжүүлэх,
· улсын төсвийн орлогыг бүрдүүлэх,
· хяналт шалгалт явуулах бүрэн эрх нь БХГ-ний тусгай зохицуулалттай уялдахгүй байгаагаас шалтгаалан эрх зүйн тодорхойгүй байдалд орж, хэрэгжилтийн зөрчил үүсгэж байна.
4. Орон нутгийн захиргааны байгууллагууд
Аймаг, сумын Засаг даргын Тамгын газар болон орон нутгийн хяналтын байгууллагуудын хувьд:
· байгаль орчны хамгаалалт,
· орон нутгийн хөгжилд оруулах хувь нэмэр,
· нутаг дэвсгэрийн эрх ашиг хамгаалах чиг үүргийн хүрээнд шаардлага, нэхэмжлэл гаргаж байгаа бөгөөд энэ нь зарим тохиолдолд БХГ болон төвлөрсөн эрх зүйн зохицуулалттай давхцаж, зөрчил үүсгэж байна.
5. Төрийн аудитын байгууллага болон хяналтын бусад байгууллагууд
Төрийн аудитын байгууллага болон орон нутгийн аудитын нэгжүүдийн гаргасан акт, албан шаардлагууд нь:
· төсвийн сахилга бат,
· төрийн өмчийн хяналт,
· санхүүгийн ил тод байдал хангах зорилготой боловч гэрээний зохицуулалттай зөрчилдөх нөхцөлийг бий болгож байна.
6. Хөрөнгө оруулагч, санхүүжүүлэгч байгууллагууд
Олон улсын болон дотоодын хөрөнгө оруулагч, санхүүгийн байгууллагуудын хувьд:
· хөрөнгө оруулалтын өгөөжийн тогтвортой байдал,
· эрх зүйн баталгаат орчин,
· гэрээний хэрэгжилтийн тогтвортой байдал зэрэг нь хөрөнгө оруулагчид шууд хамааралтай бөгөөд үүссэн эрх зүйн тодорхойгүй байдал нь хөрөнгө оруулалтын эрсдэлийг нэмэгдүүлж байна.
1.3. Асуудал үүссэн шалтгаан нөхцөл
Газрын тосны тухай хуулийн шинэчилсэн найруулга 2014 онд батлагдахдаа түүнийг дагаж мөрдөх журмын тухай хууль боловсруулж батлаагүйгээс тус хуулиас өмнө байгуулсан бүтээгдэхүүн хуваах гэрээний тухайд татвар, шимтгэл, төлбөрийн асуудлууд шилжилтийн үеийн зохицуулалтгүй үлдсэн. Тус хуулийн 45 дугаар зүйлийн 45.1-д “Энэ хуулийг дагаж мөрдөхөөс өмнө буюу 1991 оны 01 дүгээр сарын 18-ны өдөр батлагдсан Газрын тосны тухай хуулийн дагуу байгуулсан гэрээнд энэ хуулийн 17.3.1, 17.3.6-17.3.11, 30.2, 30.4, 32.2, 32,3, 33.1, 33.2-т заасан төлбөр, зардал, өртөг нөхөлт, бүтээгдэхүүн хуваалтыг тухайн гэрээнд заасан хувь, хэмжээгээр зохицуулах ба энэ хуулийн 17.3.2-т заасан нөөц ашигласны төлбөр төлөхгүй байгаа гэрээний тухайд төрийн захиргааны байгууллага гэрээлэгчтэй харилцан тохиролцож уг төлбөрийн хэмжээг тогтооно.” гэж зохицуулахаар тусгасан.
Газрын тосны тухай хуулийн шинэчилсэн найруулга 2014 онд батлагдсанаар Засгийн газраас БХГ-ний загварыг 2015 онд баталж, 2016-2018 онуудад эдгээр компаниудын гэрээнээс бусад БХГ-үүдийг хууль, загвар гэрээнд нийцүүлэн шинэчилсэн. Холбогдох яам, агентлагийн түвшинд энэхүү 2 компанитай гэрээг шинэчлэх талаар удаа дараа хэлэлцээр хийсэн боловч компаниудын зүгээс гэрээг өөрчлөхгүй, хэвээр хадгалах хатуу байр суурийг барьсаар байсан тул үр дүнд хүрээгүй. 
Улмаар Монгол Улсын Ерөнхий сайдын захирамжаар 2022-2026 онуудад Монгол Улсын Шадар сайд, Монгол Улсын сайд, Засгийн газрын хэрэг эрхлэх газрын дарга, Аж үйлдвэр, эрдэс баялгийн сайд, Тэргүүн шадар сайд бөгөөд Эдийн засаг, хөгжлийн сайд зэрэг Засгийн газрын гишүүдээр ахлуулсан 6 ажлын хэсгийг байгуулан ажилласан бөгөөд Монгол Улсын Ерөнхий сайд болон Засгийн газрын гишүүдийн түвшинд БНХАУ-д эдгээр компаниудын толгой компаниудын ТУЗ-ын дарга, Ерөнхийлөгч болон бусад албаны хүмүүс, удирдлагуудтай удаа дараа уулзалт хийсэн боловч гэрээлэгч компаниудын зүгээс БХГ-ээг хэвээр хадгалах хатуу байр суурийг барьсаар ирсэн ба үүссэн татвар, шимтгэл, төлбөрийн асуудлыг шийдвэрлэж өгөхийг удаа дараа мэдэгдсээр ирсэн.
Бүтээгдэхүүн хуваах гэрээнд гэрээлэгч болон гадаадын оролцон гүйцэтгэгч нь холбогдох татваруудаас чөлөөлөгдөх, мөн тэдгээрийн гадаад ажиллагсад орлогын татвар, нийгмийн даатгал болон бусад бүх татвараас чөлөөлөгдөх бөгөөд хэрэв Засгийн газрын аль нэг байгууллагаас татвар төлөхийг шаардаж төлөх ёстой гэж үзвэл, төлсөн баримтыг авчирмагц Монгол Улсын Засгийн газар нөхөн төлөхөөр зохицуулсан. 
Иймд, Газрын тосны тухай 1991 оны 01 дүгээр сарын 18-ны өдөр батлагдсан хуулийн дагуу 1993, 1995, 1997 онуудад байгуулагдсан бүтээгдэхүүн хуваах гэрээнүүд нь татварын багц хууль болон бусад хууль тогтоомжуудын өөрчлөлттэй зөрчилдөж эхэлсэн.
ХОЁР. АСУУДЛЫГ ШИЙДВЭРЛЭХ ЗОРИЛГО
Хуулийн төслийн зорилго нь Газрын тосны тухай 1991 оны хуулийн хүрээнд байгуулагдсан Бүтээгдэхүүн хуваах гэрээний нөхцөлийг тогтвортой хадгалах, тухайн гэрээнд заасан татвар, шимтгэл, нөөц ашигласны төлбөрийн зохицуулалтыг гэрээний дагуу хэрэгжүүлэх эрх зүйн үндсийг тодорхой болгоход оршино.
Хуулийн төслөөр дараах харилцааг зохицуулна:
· 1991 оны Газрын тосны тухай хуулийн хүрээнд байгуулсан бүтээгдэхүүн хуваах гэрээнд мөрдөх татвар, шимтгэл, нөөц ашигласны төлбөрийн зохицуулалтыг тодорхой болгох;
· бүтээгдэхүүн хуваах гэрээний хүрээнд үүссэн татвар, шимтгэлийн актын төлбөрийг Засгийн газрын хүлээсэн үүргийн хүрээнд зохицуулах;
· өмнө байгуулсан гэрээний тогтвортой байдлыг хангахтай холбоотой харилцааг зохицуулна.
ГУРАВ. АСУУДЛЫГ ЗОХИЦУУЛАХ ХУВИЛБАРУУД, ТЭДГЭЭРИЙН ЭЕРЭГ, СӨРӨГ ТАЛЫГ ХАРЬЦУУЛСАН БАЙДАЛ
Засгийн газрын 2016 оны 59 дүгээр тогтоолоор батлагдсан “Хууль тогтоомжийн хэрэгцээ, шаардлагыг урьдчилан тандан судлах аргачлал”-ын 5.1-т заасан зохицуулалтын хувилбарын дагуу асуудлыг зохицуулах хувилбарыг тогтоож, эерэг болон сөрөг талыг нь харьцуулан судалж, дараах дүгнэлтийг гаргалаа.
Хувилбар-1. “Тэг” хувилбар буюу шинээр зохицуулалт хийхээс татгалзах:
“Тэг” хувилбар буюу шинээр зохицуулалт хийхээс татгалзах нь өнөөдрийн тулгамдаж буй асуудлууд хэвээр үргэлжлэх тул зорилгод хүрэх боломжгүй.
Хувилбар-2. Хэвлэл мэдээлэл болон бусад арга хэрэгслээр дамжуулан олон нийтийг соён гэгээрүүлэх:
Нийтэд чиглэсэн ухуулга, сурталчилгааг олон нийтийн хэвлэл мэдээллийн хэрэгслээр явуулах, сонсгол, хэлэлцүүлэг зохион байгуулах, олон нийтийн цахим сүлжээ ашиглах, гарын авлага, мэдээллийн хуудас гаргах зэрэг нь зорилгод хүрэхгүй.
Хувилбар-3. Зах зээлийн механизмаар дамжуулан төрөөс зохицуулалт хийх:
Энэ хувилбар нь татвар, хураамжийн бодлого, эсхүл зөвшөөрөл, лиценз болон квот зэргээр тодорхой хязгаарлалтыг тогтоох зэргээр зах зээлийн эдийн засагт нөлөөлөхүйц арга хэмжээ авч хэрэгжүүлэхтэй холбоотой зохицуулалт юм. Энэхүү зах зээлийн механизмаар дамжуулан төрөөс зохицуулалт хийх замаар тулгамдаад байгаа асуудлыг бүрэн шийдвэрлэх боломжгүй юм.
Хувилбар-4. Төрөөс санхүүгийн интервенц хийх:
Төрөөс шууд мөнгөн хэлбэрийн дэмжлэг, татаас үзүүлэх аргаар зохицуулалт хийх нь асуудлыг шийдвэрлэх оновчтой хувилбар биш болно.
Хувилбар-5. Төрийн бус байгууллага, хувийн хэвшлээр тодорхой чиг үүргийг гүйцэтгүүлэх:
Төрийн бус байгууллага, хувийн хэвшлээр гүйцэтгүүлэн асуудлыг шийдвэрлүүлэх боломжгүй байна.
Хувилбар-6. Захиргааны шийдвэр гаргах:
Уг асуудлыг шийдвэрлэх зорилгоор захиргааны акт болон захиргааны хэм хэмжээний акт, захиргааны гэрээ байгуулснаар шийдвэрлэгдэх боломжгүй бөгөөд Захиргааны ерөнхий хуульд зааснаар тухайн захиргааны шийдвэр гаргах эрх олгогдоогүй байна.
Хувилбар-7. Хууль тогтоомжийн төсөл боловсруулах:
	Зохицуулалтын хувилбаруудын эерэг болон сөрөг талыг дараах шалгуур
үзүүлэлтийн хүрээнд харьцуулан судалсан.
	“Зорилгод хүрэх байдал” гэсэн шалгуур үзүүлэлтийн хүрээнд хуулийн төсөл боловсруулах зохицуулалтын хувилбарыг хэрэгжүүлснээр анх тавьсан зорилгод хүрч чадах эсэхийг тогтоосон. Ингэхдээ тухайн зохицуулалтын хувилбарыг өөр салбарт хэрэглэсэн адилтгах туршлага байгаа эсэхийг судалж, уг асуудлаар эрх, хууль ёсны ашиг сонирхол нь хөндөгдөж байгаа этгээд болон салбарын мэргэжилтнүүдийн саналыг сонсож, өмнө хийсэн судалгааны материал ашиглах зэрэг ажиллагааг хийсэн.
	“Зардал, үр өгөөжийн харьцаа” гэсэн шалгуур үзүүлэлтийн хүрээнд хуулийн төсөл боловсруулах зохицуулалтын хувилбарыг хэрэгжүүлэхтэй холбогдон улсын төсвөөс зардал гарах эсэх, аж ахуйн нэгж, байгууллага, иргэдэд захиргааны ачаалал, нэмэлт зардал үүсэх эсэхийг ерөнхий байдлаар тандан судалж хавсаргаад байна.
	Хуулийн төсөл нь газрын тосны ашиглалтын үйл ажиллагаа явуулж буй аж ахуйн нэгжүүдийн хэвийн үйл ажиллагааг хангах, татвар, шимтгэл, актын төлбөрийг тухайн бүтээгдэхүүн хуваах гэрээнд заасан Монгол Улсын Засгийн газрын үүргийн дагуу үе шаттайгаар Монгол Улсын Засгийн газарт ногдох газрын тосны төлбөрт тухай бүр суутган тооцож, шийдвэрлэх зорилгоор Газрын тосны тухай хуульд өөрчлөлт оруулах тухай хуулийн төсөл болон хамт өргөн мэдүүлэх Газрын тосны тухай хуульд өөрчлөлт оруулах тухай хуулийг дагаж мөрдөх журмын тухай, Нийгмийн даатгалын ерөнхий хуульд нэмэлт оруулах тухай, Нийгмийн даатгалын ерөнхий хуульд нэмэлт оруулах тухай хуулийг дагаж мөрдөх журмын тухай, Татварын ерөнхий хуульд нэмэлт оруулах тухай, Татварын ерөнхий хуульд нэмэлт оруулах тухай хуулийг дагаж мөрдөх журмын тухай хуулийн төслийг боловсруулсан бөгөөд дараах 14 зүйлээс бүрдэнэ. Үүнд:
	Газрын тосны тухай хуульд өөрчлөлт оруулах тухай хуулийн төсөл:
	1 дүгээр зүйлд Газрын тосны тухай хуулийн 45 дугаар зүйлийн 45.1 дэх хэсгийн “хуваалтыг тухайн гэрээнд заасан хувь, хэмжээгээр зохицуулах ба энэ хуулийн 17.3.2-т заасан нөөц ашигласны төлбөр төлөхгүй байгаа гэрээний тухайд төрийн захиргааны байгууллага гэрээлэгчтэй харилцан тохиролцож уг төлбөрийн хэмжээг тогтооно.” гэснийг “хуваалт болон татвар, шимтгэлийг тухайн гэрээнд заасан хувь, хэмжээгээр зохицуулахаар” хуулийн төсөлд тусгана.
	2 дугаар зүйлд хуулийн хүчин төгөлдөр мөрдөгдөж эхлэх хугацааг зохицуулахаар хуулийн төсөлд тусгана.
	Газрын тосны тухай хуульд өөрчлөлт оруулах тухай хуулийг дагаж мөрдөх журмын тухай хуулийн төсөл:
1 дүгээр зүйлд Газрын тосны тухай 1991 оны 01 дүгээр сарын 18-ны өдөр батлагдсан хуулийн хүрээнд байгуулсан бүтээгдэхүүн хуваах гэрээтэй холбоотой үүссэн татвар, шимтгэл, актын төлбөрийг тухайн жилийн төсвийн тухай хуульд тусган бүтээгдэхүүн хуваах гэрээнд заасан Монгол Улсын Засгийн газарт ногдох газрын тосны төлбөрт суутган тооцохоор хуулийн төсөлд тусгана.
2 дугаар зүйлд “Тосон-Уул” XIX талбайн нөөц ашигласны төлбөртэй холбоотой үүссэн асуудлыг бүтээгдэхүүн хуваах гэрээний 8 дугаар зүйлийн 8.1-д заасны дагуу ашигт газрын тосны Монгол Улсын Засгийн газарт ногдох хэсэгт багтаан тооцохоор хуулийн төсөлд тусгана.
3 дугаар зүйлд “Тосон-Уул” XIX талбайн бүтээгдэхүүн хуваах гэрээний 8 дугаар зүйлийн 8.1-д заасны дагуу ашигт газрын тосны Монгол Улсын Засгийн газарт ногдох хэсэгт багтаан тооцох нөөц ашигласны төлбөрийн хувь хэмжээг цаашид 5 хувиар тооцох зохицуулалтыг хуулийн төсөлд тусгана.
4 дүгээр зүйлд хуулийн хүчин төгөлдөр мөрдөгдөж эхлэх хугацааг зохицуулахаар хуулийн төсөлд тусгана.
	Татварын ерөнхий хуульд нэмэлт оруулах тухай хуулийн төсөл:
	1 дүгээр зүйлд Татварын ерөнхий хуулийн 4 дүгээр зүйлийн 4.1 дэх хэсэгт 4.1.3 дахь заалт нэмж Татварын ерөнхий хуульд Газрын тосны тухай 1991 оны 01 дүгээр сарын 18-ны өдөр батлагдсан хуулийн хүрээнд байгуулсан бүтээгдэхүүн хуваах гэрээг олон улсын гэрээтэй адилтган холбогдох татварыг тухайн бүтээгдэхүүн хуваах гэрээнд заасны дагуу зохицуулахаар хуулийн төсөлд тусгана.
	2 дугаар зүйлд хуулийн хүчин төгөлдөр мөрдөгдөж эхлэх хугацааг зохицуулахаар хуулийн төсөлд тусгана.
	Татварын ерөнхий хуульд нэмэлт оруулах тухай хуулийг дагаж мөрдөх журмын тухай хуулийн төсөл:
	1 дүгээр зүйлд Татварын ерөнхий хуульд Газрын тосны тухай 1991 оны 01 дүгээр сарын 18-ны өдөр батлагдсан хуулийн хүрээнд байгуулсан бүтээгдэхүүн хуваах гэрээтэй холбоотой үүссэн татвар, актын төлбөрийг тухайн жилийн төсвийн тухай хуульд тусган бүтээгдэхүүн хуваах гэрээнд заасан Монгол Улсын Засгийн газарт ногдох газрын тосны төлбөрт суутган тооцохоор хуулийн төсөлд тусгана. 
	2 дугаар зүйлд хуулийн хүчин төгөлдөр мөрдөгдөж эхлэх хугацааг зохицуулахаар хуулийн төсөлд тусгана.
	Нийгмийн даатгалын ерөнхий хуульд нэмэлт оруулах тухай хуулийн төсөл:
1 дүгээр зүйлд Нийгмийн даатгалын ерөнхий хуулийн 46 дугаар зүйлд 46.4 дэх заалт нэмж Газрын тосны тухай 1991 оны 01 дүгээр сарын 18-ны өдөр батлагдсан хуулийн хүрээнд байгуулсан бүтээгдэхүүн хуваах гэрээнд заасан нийгмийн даатгалын шимтгэлээс чөлөөлөх харилцааг тухайн бүтээгдэхүүн хуваах гэрээгээр зохицуулахаар хуулийн төсөлд тусгана.
	2 дугаар зүйлд хуулийн хүчин төгөлдөр мөрдөгдөж эхлэх хугацааг зохицуулахаар хуулийн төсөлд тусгана.
	Нийгмийн даатгалын ерөнхий хуульд нэмэлт оруулах тухай хуулийг дагаж мөрдөх журмын тухай хуулийн төсөл:
1 дүгээр зүйлд Газрын тосны тухай 1991 оны 01 дүгээр сарын 18-ны өдөр батлагдсан хуулийн хүрээнд байгуулсан бүтээгдэхүүн хуваах гэрээтэй холбоотой үүссэн нийгмийн даатгалын шимтгэл, актын төлбөрийг тухайн бүтээгдэхүүн хуваах гэрээнд заасан Монгол Улсын Засгийн газарт ногдох газрын тосны төлбөрт тухай бүр суутган тооцохоор хуулийн төсөлд тусгана.
 2 дугаар зүйлд хуулийн хүчин төгөлдөр мөрдөгдөж эхлэх хугацааг зохицуулахаар хуулийн төсөлд тусгана.

ДӨРӨВ. ЗОХИЦУУЛАЛТЫН ХУВИЛБАРЫН ҮР НӨЛӨӨГ ТАНДАН СУДАЛСАН БАЙДАЛ
4.1. ХҮНИЙ ЭРХЭД ҮЗҮҮЛЭХ ҮР НӨЛӨӨ
	Үзүүлэх үр нөлөө
	Холбогдох асуултууд
	Хариулт
	Тайлбар


	1.Хүний эрхийн суурь зарчмуудад нийцэж буй эсэх

	1.1. Ялгаварлан гадуурхахгүй ба тэгш байх

	
	1.1.1.Ялгаварлан гадуурхахыг хориглох эсэх
	
	Үгүй
	

	
	1.1.2.Ялгаварлан гадуурхсан буюу аль нэг бүлэгт давуу байдал үүсгэх эсэх
	
	Үгүй
	

	
	1.1.3.Тодорхой эмзэг бүлгийн нөхцөл байдлыг сайжруулах зорилгоор авч хэрэгжүүлэх арга хэмжээ бол олон улсын болон үндэсний хууль тогтоомжид заасан хүний эрхийн хэм хэмжээтэй нийцэж байгаа эсэх
	Тийм
	
	

	
	1.2. Оролцоог хангах

	
	1.2.1.Зохицуулалтын хувилбарыг сонгохдоо оролцоог хангасан эсэх, ялангуяа эмзэг бүлэг, цөөнхийн оролцох боломжийг бүрдүүлсэн эсэх
	
	
	Хамааралгүй

	
	1.2.2.Ялангуяа зохицуулалтыг бий болгосноор эрх, хууль ёсны ашиг сонирхол нь хөндөгдөж буй, эсхүл хөндөгдөж болзошгүй иргэдийг тодорхойлсон эсэх
	Тийм
	
	

	
	1.3. Хууль дээдлэх зарчим ба сайн засаглал хариуцлага

	
	1.3.1.Зохицуулалтыг бий болгосноор хүний эрхийг хөхиүлэн дэмжих, хангах, хамгаалах явцад ахиц дэвшил гарах эсэх
	Тийм
	
	Шударга, тэгш, эерэг үр дүнтэй  байх нөхцөл, боломжийг бүрдүүлэхэд чиглүүлсэн

	
	1.3.2.Зохицуулалтын хувилбар нь хүний эрхийн Монгол Улсын олон улсын гэрээ, НҮБ-ын хүний эрхийн механизмаас тухайн асуудлаар өгсөн зөвлөмжид нийцэж байгаа эсэх
	Тийм
	
	

	
	1.3.3.Хүний эрхийг зөрчигчдөд хүлээлгэх хариуцлагыг тусгах эсэх
	
	Үгүй
	

	2.Хүний эрхийг
хязгаарласан зохицуулалт агуулсан эсэх
	2.1. Зохицуулалт нь хүний эрхийг хязгаарлах бол энэ нь хууль ёсны зорилгод нийцсэн эсэх
	Тийм
	
	

	
	2.2. Хязгаарлалт тогтоох нь зайлшгүй эсэх
	
	Үгүй
	

	3.Эрх агуулагч
	3.1.Зохицуулалтын хувилбарт хамаарах бүлгүүд буюу эрх агуулагчдыг тодорхойлсон эсэх
	Тийм
	
	

	
	3.2.Эрх агуулагчдыг эмзэг байдлаар нь ялгаж тодорхойлсон эсэх
	
	Үгүй
	

	
	3.3.Зохицуулалтын хувилбар нь энэхүү эмзэг бүлгийн нөхцөл байдлыг харгалзан үзэж, тэдний эмзэг байдлыг дээрдүүлэхэд чиглэсэн эсэх
	Тийм
	
	

	
	3.4.Эрх агуулагчдын, ялангуяа эмзэг бүлгийн ялгаатай хэрэгцээг тооцсон мэдрэмжтэй зохицуулалтыг тусгах эсэх (хөгжлийн бэрхшээлтэй, үндэстний цөөнх, хэлний цөөнх, гагцхүү эдгээрээр хязгаарлахгүй)
	Тийм
	
	

	4.Үүрэг хүлээгч
	4.1.Үүрэг хүлээгчдийг тодорхойлсон эсэх
	Тийм
	
	

	5.Жендерийн
эрх тэгш байдлыг хангах тухай хуульд нийцүүлсэн эсэх
	5.1. Жендерийн үзэл баримтлалыг тусгасан эсэх
	Тийм
	
	

	2. 
	5.2.Эрэгтэй, эмэгтэй хүний тэгш эрх, тэгш боломж, тэгш хандлагын баталгааг бүрдүүлэх эсэх
	Тийм
	
	



4.2. ЭДИЙН ЗАСАГТ ҮЗҮҮЛЭХ ҮР НӨЛӨӨ
	Үзүүлэх үр нөлөө:
	Холбогдох асуултууд
	Хариулт
	Тайлбар

	1.Дэлхийн зах зээл дээр өрсөлдөх чадвар


	1.1.Дотоодын аж ахуйн нэгж болон гадаадын хөрөнгө оруулалттай аж ахуйн нэгж хоорондын өрсөлдөөнд нөлөө үзүүлэх эсэх
	Тийм
	

	Дотоодын аж ахуйн нэгж болон гадаадын хөрөнгө оруулалттай аж ахуйн нэгжид аль нэгэнд нь давуу эрх олгоогүй.

	
	1.2.Хил дамнасан хөрөнгө оруулалтын шилжилт хөдөлгөөнд нөлөө үзүүлэх эсэх (эдийн засгийн байршил өөрчлөгдөхийг оролцуулан)
	Тийм

	
	

	
	1.3.Дэлхийн зах зээл дээрх таагүй нөлөөллийг монголын зах зээлд орж ирэхээс хамгаалахад нөлөөлж чадах эсэх
	Тийм
	
	

	2.Дотоодын зах зээлийн өрсөлдөх чадвар болон тогтвортой байдал

	2.1.Хэрэглэгчдийн шийдвэр гаргах боломжийг бууруулах эсэх
	Тийм
	
	

	
	2.2.Хязгаарлагдмал өрсөлдөөний улмаас үнийн хөөргөдлийг бий болгох эсэх
	

	Үгүй
	

	
	2.3.Зах зээлд шинээр орж ирж байгаа аж ахуйн нэгжид бэрхшээл, хүндрэл бий болгох эсэх
	


	Үгүй
	

	
	2.4.Зах зээлд шинээр монополыг бий болгох эсэх
	

	Үгүй
	

	3.Аж ахуйн нэгжийн үйлдвэрлэлийн болон захиргааны зардал
	3.1.Зохицуулалтын хувилбарыг хэрэгжүүлснээр аж ахуйн нэгжид шинээр зардал үүсэх эсэх
	
	Үгүй
	

	
	3.2.Санхүүжилтийн эх үүсвэр олж авахад нөлөө үзүүлэх эсэх
	Тийм
	
	

	
	3.3.Зах зээлээс тодорхой бараа бүтээгдэхүүнийг худалдан авахад хүргэх эсэх
	
Тийм
	
	

	
	3.4.Бараа бүтээгдэхүүний борлуулалтад ямар нэг хязгаарлалт, эсхүл хориг тавих эсэх
	

	Үгүй
	

	
	3.5.Аж ахуйн нэгжийг үйл ажиллагаагаа зогсооход хүргэх эсэх
	

	Үгүй
	

	4.Мэдээлэх үүргийн улмаас үүсэж байгаа захиргааны зардлын ачаалал
	4.1.Хуулийн этгээдэд захиргааны шинж чанартай нэмэлт зардал (Тухайлбал, мэдээлэх, тайлан гаргах г.м) бий болгох эсэх
	
	Үгүй
	

	5.Өмчлөх эрх
	5.1.Өмчлөх эрхийг (үл хөдлөх, хөдлөх эд хөрөнгө, эдийн бус баялаг зэргийг) хөндсөн зохицуулалт бий болох эсэх
	

	Үгүй
	

	
	5.2.Өмчлөх эрх олж авах, шилжүүлэх болон хэрэгжүүлэхэд хязгаарлалт бий болгох эсэх
	
	Үгүй
	

	
	5.3.Оюуны өмчийн (патент, барааны тэмдэг, зохиогчийн эрх зэрэг) эрхийг хөндсөн зохицуулалт бий болгох эсэх
	
	Үгүй
	

	6.Инновац болон судалгаа шинжилгээ
	6.1.Судалгаа шинжилгээ, нээлт хийх, шинэ бүтээл гаргах асуудлыг дэмжих эсэх
	Тийм
	
	

	
	6.2.Үйлдвэрлэлийн шинэ технологи болон шинэ бүтээгдэхүүн нэвтрүүлэх, дэлгэрүүлэхийг илүү хялбар болгох эсэх
	Тийм

	
	

	7.Хэрэглэгч болон гэр бүлийн төсөв
	7.1.Хэрэглээний үнийн түвшинд нөлөө үзүүлэх эсэх
	Тийм
	
	Эерэг нөлөө үзүүлнэ

	
	7.2.Хэрэглэгчдийн хувьд дотоодын зах зээлийг ашиглах боломж олгох эсэх
	Тийм

	
	Эерэг нөлөө үзүүлнэ

	
	7.3.Хэрэглэгчдийн эрх ашигт нөлөөлөх эсэх
	Тийм
	
	Эерэг нөлөө үзүүлнэ

	
	7.4.Хувь хүний/гэр бүлийн санхүүгийн байдалд (шууд буюу урт хугацааны туршид) нөлөө үзүүлэх эсэх
	Тийм

	
	Эерэг нөлөө үзүүлнэ

	8.Тодорхой бүс нутаг, салбарууд
	8.1.Тодорхой бүс нутагт буюу тодорхой нэг чиглэлд ажлын байрыг шинээр бий болгох эсэх
	Тийм
	
	Хөрөнгө оруулалтын орчин тогтвортой байснаар ажлын байр нэмэгдэнэ

	
	8.2.Тодорхой бүс нутагт буюу тодорхой нэг чиглэлд ажлын байр багасгах чиглэлээр нөлөө үзүүлэх эсэх
	


	Үгүй
	

	
	8.3.Жижиг, дунд үйлдвэр, эсхүл аль нэг салбарт нөлөө үзүүлэх эсэх
	Тийм
	
	Газрын тос боловсруулах үйлдвэрийн үйл ажиллагааг хэвийн, тогтвортой явуулахад түүхий эдээр хангана

	9.Төрийн захиргааны байгууллага
	9.1.Улсын төсөвт нөлөө үзүүлэх эсэх
	Тийм
	
	Улсын төсөвт эерэг нөлөө үзүүлнэ

	
	9.2.Шинээр төрийн байгууллага байгуулах, эсхүл төрийн байгууллагад бүтцийн өөрчлөлт хийх шаардлага тавигдах эсэх
	

	Үгүй
	

	
	9.3.Төрийн байгууллагад захиргааны шинэ чиг үүрэг бий болгох эсэх
	
	Үгүй
	

	10.Макро эдийн засгийн хүрээнд
	10.1.Эдийн засгийн өсөлт болон ажил эрхлэлтийн байдалд нөлөө үзүүлэх эсэх
	Тийм
	
	Эдийн засаг өснө. Ажил эрхлэлт нэмэгдэнэ.

	
	10.2.Хөрөнгө оруулалтын нөхцөлийг сайжруулах, зах зээлийн тогтвортой хөгжлийг дэмжих эсэх
	Тийм
	
	Гадаад, дотоодын хөрөнгө оруулалт нэмэгдэнэ.

	
	10.3.Инфляц нэмэгдэх эсэх
	
	Үгүй
	Газрын тосны бүтээгдэхүүний импортын хараат байдлаас шалтгаалан ифляцид нөлөөлөх байдал буурна

	11.Олон улсын харилцаа
	11.1.Монгол Улсын олон улсын гэрээтэй нийцэж байгаа эсэх
	Тийм
	
	Олон улсын гэрээ, хэлэлцээртэй нийцнэ.



4.3. НИЙГЭМД ҮЗҮҮЛЭХ ҮР НӨЛӨӨ
	Үзүүлэх үр
нөлөө
	Холбогдох асуулт
	Хариулт
	Тайлбар

	1.Ажил эрхлэлтийн байдал, хөдөлмөрийн зах зээл
	1.1.Шинээр ажлын байр бий болох эсэх
	Тийм
	
	

	
	1.2.Шууд болон шууд бусаар ажлын байрны цомхотгол бий болгох эсэх
	
	Үгүй
	

	
	1.3.Тодорхой ажил мэргэжлийн хүмүүс болон хувиараа хөдөлмөр эрхлэгчдэд нөлөө үзүүлэх эсэх
	Тийм
	
	

	
	1.4.Тодорхой насны хүмүүсийн ажил эрхлэлтийн байдалд нөлөөлөх эсэх
	
	Үгүй
	

	2.Ажлын стандарт, хөдөлмөрлөх эрх
	2.1.Ажлын чанар, стандартад нөлөөлөх эсэх
	
	Үгүй
	

	
	2.2.Ажилчдын эрүүл мэнд, хөдөлмөрийн аюулгүй байдалд нөлөөлөх эсэх
	
	Үгүй
	

	
	2.3.Ажилчдын эрх, үүрэгт шууд болон шууд бусаар нөлөөлөх эсэх
	
	Үгүй
	

	
	2.4.Шинээр ажлын стандарт гаргах эсэх
	
	Үгүй
	

	
	2.5.Ажлын байранд технологийн шинэчлэлийг хэрэгжүүлэхтэй холбогдсон өөрчлөлт бий болгох эсэх
	
	Үгүй
	

	3.Нийгмийн тодорхой бүлгийг хамгаалах асуудал
	3.1.Шууд болон шууд бусаар тэгш бус байдал үүсгэх эсэх
	
	Үгүй
	

	
	3.2.Тодорхой бүлэг болон хүмүүст сөрөг нөлөө үзүүлэх эсэх. Тухайлбал, эмзэг бүлэг, хөгжлийн бэршээлтэй иргэд, ажилгүй иргэд, үндэстний цөөнхөд гэх мэт
	
	Үгүй
	

	
	3.3.Гадаадын иргэдэд илэрхий нөлөөлөх эсэх
	Тийм
	
	

	4.Төрийн удирдлага, сайн засаглал, шүүх эрх мэдэл, хэвлэл мэдээлэл, ёс суртахуун
	4.1.Засаглалын харилцаанд оролцогчдод нөлөөлөх эсэх
	
	Үгүй
	

	
	4.2.Төрийн байгууллагуудын үүрэг, үйл ажиллагаанд нөлөөлөх эсэх
	
	Үгүй
	

	
	4.3.Төрийн захиргааны албан хаагчдын эрх, үүрэг, харилцаанд нөлөөлөх эсэх
	
	Үгүй
	

	
	4.4.Иргэдийн шүүхэд хандах, асуудлаа шийдвэрлүүлэх эрхэд нөлөөлөх эсэх
	
	Үгүй
	

	
	4.5.Улс төрийн нам, төрийн бус байгууллагын үйл ажиллагаанд нөлөөлөх эсэх
	
	Үгүй
	

	5.Нийтийн эрүүл мэнд, аюулгүй байдал
	5.1.Хувь хүн/нийт хүн амын дундаж наслалт, өвчлөлт, нас баралтын байдалд нөлөөлөх эсэх
	
	Үгүй
	

	
	5.2.Зохицуулалтын хувилбарын улмаас үүсэх дуу чимээ, агаар, хөрсний чанарын өөрчлөлт хүн амын эрүүл мэндэд сөрөг нөлөө үзүүлэх эсэх
	
	Үгүй
	

	
	5.3.Хүмүүсийн амьдралын хэв маяг (хооллолт, хөдөлгөөн, архи, тамхины хэрэглээ)-т нөлөөлөх эсэх
	
	Үгүй
	

	6.Нийгмийн хамгаалал, эрүүл мэнд, боловсролын систем
	6.1.Нийгмийн үйлчилгээний чанар, хүртээмжид нөлөөлөх эсэх
	Тийм
	
	

	
	6.2.Ажилчдын боловсрол, шилжилт хөдөлгөөнд нөлөөлөх эсэх
	Тийм
	
	Эерэг нөлөө үзүүлнэ

	
	6.3.Иргэдийн боловсрол (төрийн болон хувийн хэвшлийн боловсролын байгууллага) олох, мэргэжил эзэмших, давтан сургалтад хамрагдахад сөрөг нөлөө үзүүлэх эсэх
	
	Үгүй
	

	
	6.4.Нийгмийн болон эрүүл мэндийн үйлчилгээ авахад сөрөг нөлөө үзүүлэх эсэх
	
	Үгүй
	

	
	6.5.Их, дээд сургуулиудын үйл ажиллагаа, өөрийн удирдлагад нөлөөлөх эсэх
	
	Үгүй
	

	7.Гэмт хэрэг, нийгмийн аюулгүй байдал
	7.1.Нийгмийн аюулгүй байдал, гэмт хэргийн нөхцөл байдалд нөлөөлөх эсэх
	
	Үгүй
	

	
	7.2.Хуулийг албадан хэрэгжүүлэхэд нөлөөлөх эсэх
	
	Үгүй
	

	
	7.3.Гэмт хэргийн илрүүлэлтэд нөлөө үзүүлэх эсэх
	
	Үгүй
	

	
	7.4.Гэмт хэргийн хохирогчид, гэрчийн эрхэд сөрөг нөлөө үзүүлэх эсэх
	
	Үгүй
	

	8.Соёл
	8.1.Соёлын өвийг хамгаалахад нөлөө үзүүлэх эсэх
	
	Үгүй
	

	
	8.2.Хэл, соёлын ялгаатай байдал бий болгох эсэх, эсхүл уг ялгаатай байдалд нөлөөлөх эсэх
	
	Үгүй
	

	
	8.3.Иргэдийн түүх, соёлоо хамгаалах оролцоонд нөлөөлөх эсэх
	
	Үгүй
	



4.4. БАЙГАЛЬ ОРЧИНД ҮЗҮҮЛЭХ ҮР НӨЛӨӨ
	 Үзүүлэх үр
нөлөө
	 Холбогдох асуулт
	Хариулт
	Тайлбар

	1.Агаар
	1.1.Зохицуулалтын хувилбарын үр дүнд агаарын бохирдлыг нэмэгдүүлэх эсэх
	
	Үгүй
	

	2.Зам тээвэр, түлш, эрчим хүч
	2.1.Тээврийн хэрэгслийн түлшний хэрэглээг нэмэгдүүлэх/бууруулах эсэх
	Тийм
	
	

	
	2.2.Эрчим хүчний хэрэглээг нэмэгдүүлэх эсэх
	Тийм
	
	

	
	2.3.Эрчим хүчний үйлдвэрлэлд нөлөө үзүүлэх эсэх
	Тийм
	
	

	
	2.4.Тээврийн хэрэгслийн агаарын бохирдлыг нэмэгдүүлэх эсэх
	
	Үгүй
	

	3.Ан амьтан, ургамлыг хамгаалах
	3.1.Ан амьтны тоо хэмжээг бууруулах эсэх
	
	Үгүй
	

	
	3.2.Ховордсон болон нэн ховор амьтан, ургамалд сөргөөр нөлөөлөх эсэх
	
	Үгүй
	

	
	3.3.Ан амьтдын нүүдэл, суурьшилд сөргөөр нөлөөлөх эсэх
	
	Үгүй
	

	
	3.4.Тусгай хамгаалалттай газар нутагт сөргөөр нөлөөлөх эсэх
	
	Үгүй
	

	4.Усны нөөц
	4.1.Газрын дээрх ус болон гүний ус, цэвэр усны нөөцөд сөргөөр нөлөөлөх эсэх
	
	Үгүй
	

	
	4.2.Усны бохирдлыг нэмэгдүүлэх эсэх
	
	Үгүй
	

	
	4.3.Ундны усны чанарт нөлөөлөх эсэх
	
	Үгүй
	

	5.Хөрсний бохирдол
	5.1.Хөрсний бохирдолтод нөлөө үзүүлэх эсэх
	
	Үгүй
	

	
	5.2.Хөрсийг эвдэх, ашиглагдсан талбайн хэмжээг нэмэгдүүлэх эсэх
	
	Үгүй
	

	6.Газрын ашиглалт
	6.1.Ашиглагдаагүй байсан газрыг ашиглах эсэх
	Тийм
	
	

	
	6.2.Газрын зориулалтыг өөрчлөх эсэх
	
	Үгүй
	

	
	6.3.Экологийн зориулалтаар хамгаалагдсан газрын зориулалтыг өөрчлөх эсэх
	
	Үгүй
	

	7.Нөхөн сэргээгдэх/нөхөн сэргээгдэхгүй байгалийн баялаг
	7.1.Нөхөн сэргээгдэх байгалийн баялгийг өөрөө нөхөн сэргээгдэх чадавхыг нь алдагдуулахгүйгээр зохистой ашиглах эсэх
	Тийм
	
	

	
	7.2.Нөхөн сэргээгдэхгүй байгалийн баялгийн ашиглалт нэмэгдэх эсэх
	Тийм
	
	



4.5. Монгол Улсын Үндсэн хууль, Монгол Улсын олон улсын гэрээ, бусад хууль тогтоомжид нийцсэн байдал
Хуулийн төслийг Монгол Улсын Үндсэн хууль, Монгол Улсын олон улсын гэрээ болон бусад хуультай нийцүүлэн боловсруулах бөгөөд хуулийн төсөлтэй холбогдуулан хамт Татварын ерөнхий хуульд нэмэлт оруулах тухай, Нийгмийн даатгалын ерөнхий хуульд нэмэлт оруулах тухай болон тэдгээрийг дагаж мөрдөх журмын тухай хуулийн төслийг боловсруулна. 
ТАВ. ЗОХИЦУУЛАЛТЫН ХУВИЛБАРУУДЫГ ХАРЬЦУУЛСАН ДҮГНЭЛТ, ЗӨВЛӨМЖ
Монгол Улсын Их Хурлын 2020 оны 52 дугаар тогтоолоор баталсан “Алсын хараа-2050” Монгол Улсын урт хугацааны хөгжлийн бодлогын хүрээнд 2021-2030 онд хэрэгжүүлэх үйл ажиллагаа”-ны 4.2.16-д “Газрын тос боловсруулах үйлдвэр, түүний дэд бүтцийн сүлжээ, нефть-химийн үйлдвэр барьж байгуулна.” гэж, Монгол Улсын Их Хурлын 2021 оны 106 дугаар тогтоолоор баталсан “Шинэ сэргэлтийн бодлого”-ын 3.3-т “Газрын тосны баталгаат нөөцийг өсгөж, олборлолтыг нэмэгдүүлэх замаар дотоодын газрын тос боловсруулах үйлдвэрийг түүхий эдээр хангана.” гэж, “Шинэ сэргэлтийн бодлого”-ыг хэрэгжүүлэх эхний үе шатны үйл ажиллагааны хөтөлбөрийн Зорилт 3.3-т “Газрын тосны баталгаат нөөцийг өсгөж, олборлолтыг нэмэгдүүлэх замаар дотоодын газрын тос боловсруулах үйлдвэрийг түүхий эдээр хангана.”, “3.3.1. Газрын тосны бүтээгдэхүүний импортын хараат байдлыг бууруулж, дотоодын түүхий эдэд тулгуурласан газрын тос боловсруулах үйлдвэрийг барьж байгуулан нефть-химийн аж үйлдвэрийн суурийг тавих”, “3.3.2. Газрын тосны ашиглалтын баталгаат нөөцийг өсгөж, газрын тос боловсруулах үйлдвэрийг дотоодын түүхий эдээр хангах дамжуулах хоолойг барьж байгуулах” гэж, “Шинэ сэргэлтийн бодлого”-ын үйл ажиллагааны хөтөлбөрийг хэрэгжүүлэх хөгжлийн төслийн жагсаалтын 3-т “11. Газрын тос боловсруулах төслүүд /Газрын тосны нөөц хайгуулын төсөл, газрын тос боловсруулах үйлдвэр, дамжуулах хоолой, дагалдах барилга байгууламжийн төсөл/” гэж тус тус заасан.
Мөн Монгол Улсын Их Хурлын 2024 оны 21 дүгээр тогтоолын 1 дүгээр хавсралтаар баталсан “Монгол Улсын Засгийн газрын 2024-2028 оны үйл ажиллагааны хөтөлбөр”-т тусгасан бодлогын үндсэн 4 чиглэлийн хүрээнд хэрэгжүүлэх 14 мега төслийн 12-т “Газрын тос боловсруулах цогцолборыг ашиглалтад оруулна. Тус төслийг хэрэгжүүлснээр жилд 1.5 сая тонн түүхий тосноос 1.3 сая тонн бүтээгдэхүүн гарган авч, дотоодын газрын тосны хэрэглээний 55 орчим хувийг бүрэн хангах, импортын хараат байдлыг бууруулах, шатахууны үнийг бие даан, уян хатан зохицуулах боломж бүрдэнэ.” гэж, 3.3.1.6-д “Дорноговь аймагт дотоодын түүхий эдэд түшиглэсэн газрын тос боловсруулах үйлдвэрийг ашиглалтад оруулж, олон улсын стандартын шаардлага хангасан авто бензин, түлшний тодорхой хувийг дотоодоосоо хангах нөхцөлийг бүрдүүлнэ.” гэж тус тус заасан.
Иймд, Монгол Улсын Засгийн газрын 2024-2028 оны үйл ажиллагааны хөтөлбөрт тусгасан газрын тос боловсруулах үйлдвэрийг түүхий эдээр хангахад Газрын тосны тухай хуульд өөрчлөлт оруулах тухай хуулийн төсөл болон хамт өргөн мэдүүлэх Татварын ерөнхий хуульд нэмэлт оруулах тухай, Нийгмийн даатгалын ерөнхий хуульд нэмэлт оруулах тухай болон тэдгээрийг дагаж мөрдөх журмын тухай хуулийн төсөл нь бодлогын үндсэн хүрээнд хууль, эрх зүйн зохицуулалтыг тодорхой болгох, хөрөнгө оруулалтыг нэмэгдүүлэх замаар олборлолтыг өсгөх үндсэн зорилгод нийцсэн байна. 
ЗУРГАА. ЗОХИЦУУЛАЛТЫН ТАЛААРХ ОЛОН УЛСЫН БОЛОН БУСАД УЛСЫН ЭРХ ЗҮЙН ЗОХИЦУУЛАЛТЫН ХАРЬЦУУЛСАН СУДАЛГАА ХИЙХ
Бүтээгдэхүүн хуваах гэрээ нь газрын тосны салбарт нийтлэг ашиглагддаг гэрээ бөгөөд хөрөнгө оруулагч газрын тостой холбогдсон бүхий л үйл ажиллагааны зардлаа 100 хувь өөрийн хөрөнгөөр шийдвэрлэн, газрын тос олборлосон үед БХГ-нд заасан хувь хэмжээгээр борлуулалтын орлогоос хуримтлагдсан зардлаа нөхөн авч, үлдэх  тосноос гэрээнд заасан хувь хэмжээгээр ашгаа төртэй хуваан авдаг эрх зүйн зохицуулалттай юм.
Бүтээгдэхүүн хуваах зарчмаар газрын тосны хайгуул, ашиглалтын үйл ажиллагаа явуулдаг бусад улс оронд хуучин БХГ болон шинэ хуулийн өөрчлөлттэй холбоотойгоор үүсдэг зөрчилтэй асуудлуудыг хэрхэн шийдвэрлэдэг байдлыг судлан үзлээ.
Олон улсад хууль, эрх зүйн орчин өөрчлөгдөхөд 
авч хэрэгжүүлсэн туршлага
	Д/д
	Улс
	Эрх зүйн зохицуулалтын хэлбэр
	Хууль өөрчлөгдөхөд хэрэгжүүлсэн арга, механизм

	1
	Индонез
	Өмнөх гэрээний заалтыг хэвээр хадгалах (grandfathering)
	Шинэ хууль өмнө байгуулсан БХГ-нд үйлчлэхгүй, зөвхөн шинэ гэрээнд үйлчилдэг. Хуучин гэрээнүүд шинэ газрын тосны хуулийн өөрчлөлтөөс үл хамааран хүчинтэй хэвээр хэрэгжсэн.

	2
	Малайз
	Өмнөх гэрээний заалтыг хэвээр хадгалах (grandfathering)
	Шинэ гэрээний загвар зөвхөн шинэ төслүүдэд үйлчилж, хуучин гэрээнүүд шинэ БХГ-ний загвар нэвтэрсний дараа ч хүчинтэй үлдсэн.

	3
	Вьетнам
	Хэлэлцээр хийх,  тогтворжуулах (Stabilization clause)
	Хууль өөрчлөгдвөл талууд гэрээг өөрчлөх талаар хэлэлцэж, хөрөнгө оруулагчийн эрх ашгийг хамгаалан, хүчин төгөлдөр гэрээнүүдийг шилжилтийн журмаар үргэлжлүүлэн хэрэгжүүлдэг.

	4
	ОХУ (Сахалин PSA)
	Тогтвортой байдлын тухай заалт (Stability Clause)
	Хууль өөрчлөгдөж хөрөнгө оруулагчийн нөхцөл дордвол гэрээг өөрчлөх буюу нөхөн олговор олгоно. Сахалин-1, Сахалин-2 төслүүдэд тусгай тогтвортой байдлын зохицуулалт хэрэглэсэн.

	5
	Украйн
	Тогтвортой байдлын тухай заалт (Stability Clause)
	БХГ хүчинтэй хугацаанд тухайн үеийн эрх зүйн орчин хадгалагдана. Шинэ хууль зөвхөн шинэ БХГн-д үйлчилдэг.

	6
	Нигери
	Эдийн засгийн тэнцвэрт байдлын заалт (Economic Equilibrium Clause)
	Татвар, төлбөрийн өөрчлөлтөөс эдийн засгийн тэнцвэр алдагдвал нөхөн зохицуулалт хийдэг. Хууль батлагдсаны дараа өмнөх гэрээнүүдэд шилжилтийн тусгай зохицуулалт хэрэглэсэн.

	7
	Египет
	Парламентын баталгаажуулсан (БХГ)
	Гэрээг шинэ хуульд нийцүүлэн зөвхөн талуудын харилцан зөвшилцлөөр өөрчилнө. Шинэ татварын зохицуулалт өмнөх БХГ-нд автоматаар үйлчлэхгүй.

	8
	Гайана
	Хэлэлцээр хий,  тогтворжуулах (Stabilization clause)
	Татвар болон бусад хууль өөрчлөгдвөл хөрөнгө оруулагчийн эдийн засгийн нөхцөлийг хамгаална. 2016 оны БХГ-нд эрх зүйн тогтвортой байдлын тусгай заалт оруулсан.


Олон улсын практикт хуучин БХГ-г татварын өөрчлөлтөөс илүү өргөн хамгаалж, хөрөнгө оруулалтын тогтвортой байдлын тэнцвэрийг хангах, хуучин гэрээний зүйл, заалтыг тогтворжуулах, царцаах зэрэг арга, механизмыг илүү өргөн ашигладаг байна. Газрын тосны тухай хуульд өөрчлөлт оруулах тухай хуулийн төсөлд “бүтээгдэхүүн хуваалт болон татвар, төлбөр”-ийг тодорхой нэмж тусгах нь олон улсын жишигт гэрээний тогтвортой байдлыг хангах, хуулийн өөрчлөлтөөс хамгаалахтай нийцэж, хөрөнгө оруулалтын тогтвортой байдлыг сайжруулах боломжтой байна.
ДОЛОО. ЗӨВЛӨМЖ
Газрын тосны тухай 1991 оны 01 дүгээр сарын 18-ны өдөр батлагдсан хуулийн хүрээнд байгуулсан Бүтээгдэхүүн хуваах гэрээний дагуу газрын тосны ашиглалтын үйл ажиллагаа явуулж буй компаниудад хяналт шалгалтаар тогтоогдсон Монгол Улсын шүүхээр шийдвэрлэгдсэнээс бусад нийгмийн даатгал, татвар, аудитын актын төлбөрийг тухайн бүтээгдэхүүн хуваах гэрээнд заасан Монгол Улсын Засгийн газрын үүргийн дагуу үе шаттайгаар Монгол Улсын Засгийн газарт ногдох газрын тосны төлбөрт тухай бүр суутган тооцох нь хамгийн үр дүнтэй гэж үзэж байна.
Тус хуулийн төсөл батлагдсанаар дараах ач холбогдолтой. Үүнд:
· өмнө байгуулсан бүтээгдэхүүн хуваах гэрээний хэрэгжилтийн эрх зүйн тодорхой байдал хангагдана;
· хөрөнгө оруулагчдын итгэл нэмэгдэж, газрын тосны салбарын хөрөнгө оруулалтын орчин тогтворжино;
· төр болон гэрээлэгчийн хооронд үүсэж болзошгүй маргаан буурна;
· гэрээний тогтвортой байдлын зарчим хангагдана;
· татвар, төлбөртэй холбоотой асуудлыг нэгдсэн байдлаар зохицуулах боломж бүрдэнэ;
Хуулийн төсөл хэрэгжсэнээр улсын төсөвт шууд нэмэлт зардал үүсгэхгүй бөгөөд бүтээгдэхүүн хуваах гэрээний хүрээнд үүссэн төлбөр, тооцоог гэрээний нөхцөлд нийцүүлэн үе шаттайгаар зохицуулах эрх зүйн орчин бүрдэнэ.
Урт хугацаанд:
· хөрөнгө оруулалтын тогтвортой орчин хадгалагдах; 
· газрын тосны салбарын үйл ажиллагааны тасралтгүй байдал хангагдах;
· төрийн байгууллага болон хөрөнгө оруулагчийн хоорондын маргаан буурах эерэг үр нөлөөтэй.


2

